
 

 

AURKIBIDEA 
 

Ekainaren 15ean, HIRUTASUN GUZTIZ SANTUA ........................ 4 

Ekainaren 22an, KRISTOREN GORPUTZ-ODOL SANTUAK ........ 12 

Ekainaren 29an, SAN PEDRO ETA SAN PAULO APOSTOLUAK .. 19 

Uztailaren 6an, URTEAN ZEHARREKO XIV. IGANDEA ............... 27 

Uztailaren 13an, URTEAN ZEHARREKO XV. IGANDEA .............. 35 

Uztailaren 20an, URTEAN ZEHARREKO XVI. IGANDEA ............. 42 

Uztailaren 25ean, SANTIAGO APOSTOLUA ............................... 49 

 



 

 

Pentekoste ondorengo Igandea 
 

Uztailaren 15ean 
HIRUTASUN GUZTIZ SANTUA 

Kontenplalarien aldeko Jardunaldia 

Agurra 

Jesu Kristo gure Jaunaren grazia eta Jainko Aitaren maitasuna eta 
Espiritu Santuaren batasuna izan bedi zuekin. 

Sarrerako oharpena 

Hirutasuna da Kristauon Jainkoa. Horixe aitortzen dugu Kredoan, 
Aita, Semea eta Espiritu Santua sinesten ditugula aitortuz. Horixe 
adierazten dugu egunean zehar, otoitzean nahiz ospakizunean 
kristauon seinale den gurutzea gugan egitean. Kreatzaile, salbatzaile 
eta bizi-emaile dugun Jainko horrek markatzen gaitu.  

Jubileu-urte honetan itxaropenaren benetako testigu gertatzen 
zaizkigu lekaide eta lekaime kontenplalariak Eliza osoaren alde, 
mundu osoaren alde otoitzean bizi dira beraiek. Gaur guk egingo 
dugu otoitz bereziki beraien alde, Jainkoari eskerrak emanez, 
Eukaristia santu honetan. 

Damu-otoitza 

Eska dezagun apaltasunez Jainkoaren barkamena eta errukia: 

¾ Jesus Jauna, zeruko Aita ezagutzera eman diguzuna: erruki, Jauna.  

¾ Jesus Jauna, Espiritu Santua gure bihotz barrenean jarri diguzuna: 
Kristo, erruki. 



HIRUTASUN GUZTIZ SANTUA 7/5 

¾ Jesus Jauna, Aitarekin eta Espiritu Santuarekin elkar maitasunean 
bizi zarena: Erruki, Jauna. 

Erruki dakigula Jainko guztiz ahaltsua, eta, gure bekatuak barkaturik, 
eraman gaitzala betiko bizira. R. Amen. 

Otoitza 

Jainko Aita, egiaren Hitza den zeure Semea  
eta Espiritu santutzailea bidali dituzu mundura 
gizon-emakumeei zeure misterio miragarria agertzeko; 
egizu, egiazko sinesmena aitortuz,  
ezagut dezagula betiereko Hirutasunaren aintza  
eta gurtu dezagula Batasun ahalguztiduna. 
Zure Seme Jesu Kristo gure Jaunaren bitartez, 
Zurekin eta Espiritu Santuarekin batean 
Jainko eta Errege bizi baita gizaldi eta gizaldietan. R. Amen. 

Hitzaren liturgiari oharpena 

Askok dio Jainkorik ez dela edo isilik dagoela. Baina bihotzez garbi 
denarentzat, hurkoa maite duenarentzat eta gauza harrigarrien 
aurrean liluratzen denarentzat Jainkoa ez dago isilik. Holakoentzat 
Jainkoa beti da berritzailea.  . 

Lehenengo irakurgaia (Es 8, 22-31) 

Esaera Zaharrak liburutik 

Honela mintzo da Jainkoaren Jakinduria:  
«Bere jardueraren hasieran sortu ninduen Jaunak,  
bere lehenbiziko egintzen aurretik.  
Betidanik eratua naiz hasiera-hasieratik,  
lurra izan baino lehenagotik.  

Ur-leizerik ez zenean izan nintzen sortua,  
iturbururik ere ez zegoenean.  
Mendiak landatuak izan aurretik,  
muinoak baino lehen izan nintzen sortua;  
artean ez zituen Jainkoak mundu hau eta kanpokoak eginak, ezta 
unibertsoaren lehengaiak ere.  
Zerua ezarri zuenean, han nintzen ni,  
ur-leizearen gainetik zeru-sabaia jarri zuenean;  
hodeiak goian finkatu  
eta leizeko iturriak tinko ezarri zituenean,  
itsasoari mugak jarri  
–urak muga horietatik atera ez zitezen– 
eta lurrari oinarriak sendotu zizkionean, 
haren ondoan nengoen ni, obra-maisu bezala; 
haren gozamena nintzen egunero, 
haren aurrean jolastuz aldi oro; 
ludiarekin jolasten nintzen 
eta gizakiekin nuen gozamena».. 

Erantzun-salmoa (Sal 8, 4-5. 6-7. 8-9) 

 
V/. Zure eskuen lana den ortzia 
 Eta sortu dituzun ilargi-izarrak ikusita, 

 zer da gizakia, Zu hartaz oroitzeko? 
 Zer gizasemea, Zu hartaz arduratzeko?. R/. 

V/. Ia Jainko baten pareko egin duzu, 
 aintzaz eta distiraz koroatu; 
 zeure eskulan guztien buru ipini duzu, 
 denak haren mende jarri dituzu. R/. 

V/. Ardi- eta behi-taldeak, 
 baita basapiztiak ere,. 
 zeruko hegaztiak eta itsasoko arrainak,  

  itsasoan dabiltzan guztiak.  R/. 

Bigarren irakurgaia (Erm 5, 1-5) 

San Paulo Apostoluak Erromatarrei egindako gutunetik 

Senideok: Jainkoak fedeagatik zuzentzat hartu gaituenez gero, 
bakean gaude harekin, Jesu Kristo gure Jaunari esker. Honi esker, 
sinesmenagatik eman digu Jainkoak grazi egoera honetan bizitzea, 
eta harro gaude Jainkoaren aintza iritsiko dugun itxaropenez.  

 Eta ez hori bakarrik; harro gaude atsekabeez ere, jakinik atsekabeak 
pazientzia duela ondorio, pazientziak probaldia gainditzeko 
gaitasuna eta probaldia gainditzeak itxaropena. Itxaropenak ez du 
huts egiten, Jainkoak bere maitasuna isuri baitigu bihotzera, eman 
digun Espiritu Santuaren bitartez.  

Aleluia (Ap 1,8) 

V/. Aintza Aitari, eta Semeari, eta Espiritu Santuari; 
 baden, eta bazen, eta etortzekoa den Jainkoari!. R/. 

Ebanjelioa (Jn 16, 12-15) 

Homiliarako argibideak 

0.- ESPIRITUAREN PROMESA 
- Espirituaren promesa da Azken Afarian Jesusek hartutako gaia. 

Berari esker gaude gu hemen, Laguntzaileak bultzatuta etorri gara 
hona.  

- Beharrezkoa zen Jesusen Espiritua hartzeko bera gure artetik 
joatea. Ikasleek oraindik ez dute Jesusen heriotzaren erabateko 
esanahi sakona ulertu. Piztueraren esperientzia ez dute oraindik 
behar bezala barneratu. 

- Joanen elkarteak jazarpena pairatzen du eta, Jesusen 
heriotzarekin batera, orain arte ezagutu dutenaren guztia 
amaitzera doa. Honek euren bihotzetan itxaropena itzali egin du, 
Espiritu Laguntzaileak eskainitako babesa ez dute behar bezala 
bereganatu, etsipenak gaindituko dituela dirudi, bakarrik 
sentitzen dira ikasleak.  

- Jesusek iragarri zuen: “hobe da zuentzat ni joatea”, “Gari-alea, 
lurrean sartu eta hiltzen ez bada”. Hori sarritan entzun zuten 
ikasleek Jesusen ahotik eta orain Jesusek orain arte ezagututakoa 
utzi behar du eta ikasleek hegan egin behar dute. 

1.- ESPIRITUAREN LAGUNTZA 
- Egun bizi dugun gizarte honetan estimazio handia dauka 

norberaren autonomiak, bere kabuz bizitzeko gaitasuna izatea.  
- Fededunak badaki bere bizitzako ibilbidea Jaunaren eskutik 

egiten duela, bere erabaki handi, nahiz apalenak Jaunaren argitan 
hartutakoak direla, bere eskuetan gaudela, berari esker bizi 
garela. 

- Horrexegatik eskatzen dugu etengabe Jaunaren laguntza, berak 
eman diezagun bere bultzada, bere Espiritua. Jesusi zuzentzen 
diogu gure otoitza, berari erregutzen, berak bitartekari egin 
dezan. Eta gure otoitzak hastean kopetan egiten dugu Hirutasun 
Guztiz Santuaren keinua kopetan Aita oroituz hatzarekin; 
ondoren eskua bihotzera eramanez eta Jesusen babesa eskatuz. 
Azkenik, eskua eta hatzak sorbaldako bi aldeetara eramanez, 
Espirituaren laguntza eskatzen dugu.  

- Eskatu, eskatzen dugu pobreak garelako, geure kabuz ezin 
dugulako aurrera egin, Jaunaren beharrean gaudelako. 

 
2.- JAINKOAREN MISTERIOA 
- Ondo asko dakigu Jainkoa, gauza guztien gainetik, misterio 

handia dela. Jesusi esker argitu dena neurri batean. Berak 
Jainkoaren misterio handia txikiagoa egin da. Jainkoari Aita 
deitzeko eskaera egin digu eta, orduz gero, hala zuzentzen gara 
berarengana. Hirutasunaren misterioa xahutzeko gure oinarri eta 
helburua Jaunarengan dagoela sinestea da, Jaunaren antzera 
sortuak izan garela eta gure arimak ez duela erabateko atsedenik 
izango berarekin aurrez-aurre topo egin arte. Orduan, bai, den 
bezala ikusiko dugu eta misterio hori argituko da. 

- Bitartean, apaltasunez eta fedez, sinestea tokatzen zaigu, Jesusek 
emandako hitza eustea eta hortik arnasa hartzea eguneroko 
kontuetan. 

- Hirutasun guztiz santua ulertzeko burua baino bihotza jarri behar 
da. Fededun heldu izateko bidean bagaude ez digu asko 
lagunduko hiruki batean Jaunaren misterio giltzaperatzea.  

- Hirutasun guztiz santuan Jaunaren familia izatearen oinarrira 
garamatza. Jainkoak ez du bakardadea gogoko, beti bilatuko du 
elkartea.  
 

Jainkoaren herriaren otoitza 

Senideok: egiogun otoitz Aita maitagarri dugun Jainkoari, Jesu 
Kristogan bere maitasuna agertu digunari eta Espirituaz eragiten 
digunari.  

- Jainko Aita Sortzaileak mundua bere betera eraman dezan, eta 
hitz emandako zeru-lur berriak sorraraz ditzan, gizadi osoak 
egiazko zoriona aurkitu eta Bere aurpegi aintzatsua goza ahal 
izateko. Eska diezaiogun Jaunari. 

- Gizon eginik Elizarekin bat egin zen Jainkoaren Seme Bakarrak, 
eman diezaiola Elizari berari emazte bezala erantzuteko Bere 
maitasun betea. Eska diezaiogun Jaunari. 

- Mundua bere dohainez aberasten duen Jaunaren Espiritua 
behartsuentzat aita, nahigabetuentzat atseden, gaixoentzat 
osasun eta erorientzat indar gerta dadin. Eska diezaiogun Jaunari. 

- Hirutan bakarra den Jainkoaren misterioa ezagutzen dugunok, 
Haren berri eman diezaiegun ezagutzen ez dutenei, pozez 
ezagutu dezaten Aita, Seme eta Espiritu agertu zaigun Jainkoa. 
Eska diezaiogun Jaunari. 

  



HIRUTASUN GUZTIZ SANTUA 7/11 

Gorets zaitzala Jauna Zure Elizak, jakinduriaz egin baituzu mundua, 
Jesu Kristoren bidez salbatu baikaituzu eta Espiritu Santuaren 
indarrez santu egin; entzun Zure herriaren otoitzak eta egizu egiaren 
betea ezaguturik, Zu adora zaitzagula, egia, maitasuna eta bizia 
baitzara. Jesu Kristo gure Jaunaren bitartez. 

Oparigaien gainekoa 

Jainko gure Jauna, 
zure izen santuari dei egiten diogu: 
egin itzazu santu, zeure ahalmenaz, 
aurkezten dizkizugun dohain hauek, 
eta horien bidez bihur gaitzazu guztiok Zeuretzat 
betiko opari atsegingarri. 
Jesu Kristo gure Jaunaren bitartez. 

Jaunartze-ondorengo otoitza 

Jainko gure Jauna, betiereko Hirutasun Santua 
eta haren Batasun hautsezina aitortu dugu; 
egizu, hartu dugun sakramentu honetan 
aurki dezagula gorputz-arimen osasuna. 
Jesu Kristo gure Jaunaren bitartez..



 

Hirutasun Santuaren ondorengo Igandea 

Ekainaren 11n 
KRISTOREN GORPUTZ-ODOL SANTUAK 

Caritasen Jardunaldi berezia 

Agurra 

Jesu Kristoren grazia eta bakea izan bitez zuekin  

Sarrerako oharpena 

Ongietorri! Kristoren gorputz-odolen jaia dugu gaur. Eukaristia 
ospakizunari berari eta, honek gure bizitzan duen luzapenari begira 
jartzen gaitu gaurko jaiak. Gure lanetan, gure izate osoan, aurkitzen 
ditugun pertsonetan presente egiten da bizi-bizi Eukaristiaren 
dohaina. Gure bizitzaren erdigune dira ogi-ardo hauek. Gure ogi eta 
ardoari (gure bizitzako gauza apalei) izen berria, izate berria ematen 
baitie. Hauxe da ba gaur ospatzen duguna, Caritasek gogorarazten 
dizkigun behartsuak ahaztu gabe: beraiek gertatzen baitira Eukaristia, 
esker on. 

Damu-otoitza 

Senideok: aitor ditzagun gure bekatuak misterio santuak ospatzeko 
gai izan gaitezen  

¾ Jesus Jauna, zerutik jaitsi zen Ogia zarena: erruki, Jauna. 

¾ Jesus Jauna, betiko bizia ematen duen Ogia zarena: Kristo, erruki. 

¾ Jesus Jauna, zeure biziaz janaritzen gaituzuna: Erruki, Jauna. 

Erruki dakigula Jainko guztiz ahaltsua, eta, gure bekatuak barkaturik, 
eraman gaitzala betiko bizira. 

Otoitza 

Oi Jainko, 
sakramentu harrigarri honetan 
zeure heriotzaren oroigarria utzi diguzu; 
egizu, gorets dezagula fede biziz 
zure Gorputz Odolen misterioa, 
geuregan zure erospenaren ondorenak suma ditzagun beti. 
Aitarekin eta Espiritu Santuarekin batean 
Jainko eta errege bizi baitzara gizaldi eta gizaldietan. 

Hitzaren liturgiari oharpena 

Ebanjelioan ikusiko dugu Jesusek zer egin zuen eta zer agindu zigun; 
san Paulok agertuko digu lehen ikasleek nola bizi zuten beraien 
bizitzaz Maisuaren oroigarria egitea. Abraham bedeinkatu zutenekoa 
entzuteak prestatuko gaitu. 

Lehenengo irakurgaia (Has 14, 18-20) 

Hasiera liburutik 

Egun haietan, Melkisedekek, Xalemgo erregeak, ogi-ardoak atera 
zituen, Goi-goiko Jainkoaren apaiza baitzen, eta Abram bedeinkatu 
zuen, esanez:  

«Goi-goiko Jainkoak, zeru-lurren egileak,  
bedeinka dezala Abram.  
Eta bedeinkatua izan bedi Goi-goiko Jainkoa,  
zeure etsaien garaile egin zaituelako».  

Abramek harrapakin guztien hamarrenak eman zizkion Melkisedeki. 

Erantzun-salmoa (Sal 109, 1. 2. 3-4) 

 
V/. Hona, Jaunak esana nire Jaunari: 
 «Eseri zakizkit eskuinean, 
 zure etsaiak oin-aulki jartzen dizkizudan bitartean». R/. 

V/. Siondik zabalduko du Jaunak 
 zure aginte-makilaren indarra: 
 «Izan zaitez nagusi zeure etsaien artean». R/. 

V/. Handiki zu jaiotegunetik santu-dirdaian, 
 ihintza bezala sortarazi zaitut artizarraren aurrean. 
 Jaunak zin egin du eta ez zaio damutuko: 
 «MeIkisedeken sailean apaiz zara zu behin betiko». R/. 

Bigarren irakurgaia (1 Ko 11, 23-26) 

San Paulo Apostoluak Korintoarrei egindako lehenengo gutunetik 

Senideok: Jaunagandik hartu nuen nik, neure aldetik zuei eman 
dizuedan hau: Jesus Jaunak, saldu zuten gauean, ogia hartu eta, esker 
onezko otoitza eginez, zatitu zuela eta esan: «Hau nire Gorputza da, 
zuentzat emana. Egizue hau nire oroigarri».  

Afalondoan gauza bera egin zuen kalizarekin, esanez: «Kaliza hau 
itun berria da, nire Odolaz sinatua; egizue hau, edaten duzuen 
bakoitzean, nire oroigarri». 

Beraz, ogi honetatik jaten eta kaliza honetatik edaten duzuen 
bakoitzean, Jaunaren heriotza iragartzen duzue, hura etorri arte.  

Aleluia (Jn 6, 51) 

 
 V/. Ni naiz zerutik jaitsia den ogi bizia, dio Jaunak; 
  ogi honetatik jaten duena betiko biziko da. R/. 

Ebanjelioa (Lk 9, 11b-17) 

Homiliarako argibideak 

0.- OSPATU 
- Han edo hemen, kultura guztiek dute mahai inguruan bizitza 

ospatzeko ohitura ederra. Ez ditugu halako ohiturak ere utzi 
behar mahaiaren esanahia gal ez dezagun. 

- Gaur Jesusen keinu esanguratsua ospatzen dugu bere gorputz 
bera eskaintzen digunean. Pazkoaldia barneratu ondoren eta 
Urteko liturgiari itzuli aurretik, gaur Kristoren Gorputz-Odolaren 
festa ospatzen dugu, Corpus Christi. 

- Presaka ibiltzearen garai hauetan pena eman du jan otorduetan 
familiak gero eta gutxiago biltzen direnean. Batak ordu zehatz 
batean, besteak desberdin jaten duelako eta azkena 
beranduxeago iristen delako, sakabanatuak mahaiaren inguruan. 
Pena. 

- Zenbaitetan mugikorrari begira edota aurikularrak belarrietan, 
aurrean duguna ahaztu egiten dugu. Behar bada, mahaiaren 

bueltan jartzearen edertasuna berreskuratu behar dugu etxeetan, 
bilkurako ordua jarri eta elkarri begira, mahai berean jan. 

- Jatearen aitzakiarekin elkarrizketa bideratzen da eta, hor, 
eguneroko lanetan, nahiz ospakizun berezietan bizitza ospatzea, 
Jainkoak eman digun dohaina eskertzea ederra da beti. 

- Eukaristia esker oneko batzarra da, elkartearen ospakizuna. 
Azken urteotan aldarearen bueltan gutxiago elkartzen garela 
jakinik, Jesusek eskainitako ospakizunera etortzeak poza eman 
behar liguke: “zein gozo eta eder den anaiok elkartu” abestuz. 
 

1.- “OGI HONETATIK JATEN DUZUEN BAKOITZEAN” 
- San Paulo Apostoluak eukaristia ospatzen duen Korintoko 

elkarteari gogorazten dio eguneroko mezan errepikatzen ditugun 
Jesusen hitz berak.  

- “Ogi honetatik jaten eta kaliza honetatik edaten duzuen 
bakoitzean”, gogorarazi die Paulok Jesusen Azken Afaria 
oroitzen dugu, errepikatzen. 

- Oinarrizkoa izan arrean Jesusen presentzia ez da une zehatz 
horretara bakarrik mugatzen. Gure eginkizuna presentzia hori 
luzatzea da, zabaltzea, Jauna gure artean dagoela hots egitea bizi 
garen tarte eta bazter guztietan. Ez da meza azken agurrarekin 
amaitzen. Hare gehiago, “zoazte Jaunaren bakean” entzuten 
dugunean, hori zabaltzeko konpromisoa hartzen dugu, Jauna 
gurekin eramateko poza zabaltzea. 

- Guk Jaunaren memoria egiten dugu, bere oroigarria egiten “hura 
etorri arte”. 

- Jauna gugan itzuli bitartean gure inguruan daudenei jaten 
emateko konpromisoa dugu fededun bezala Jesusek 
eskatutakoari erantzunez: “emaiezue zeuok jaten”.  

- Gure elkarteetan ditugun baliabideek itxuraz ez dira nahikoa 
izaten premian dauden guztiak asetzeko. Baina, askotan nola 
jakin gabe, mirari txiki eta handiak gertatzen dira Caritasen 
eskuetatik, boluntarioei esker, euren ahalegin miraritsuari esker. 
Denentzat ez bada ere, asko asetzeko izaten da. Gure 
xumetasunean mirari handiak gertatzen dira isilean. 

 
2.- DUGUNA BANATU 
- Mahai inguruko eukaristiaren esanahia eta konpromisoa 

luzatzen dugun bakoitzean, garena eta duguna banatzeko gai 
garenean, Jesusen oparia ugaltzen dugu. Bitartean, senide 
elkartasunean arituko gara, “gizon-emakume guztien 
premietara, haien nahigabe eta estualdietan, poz eta 
itxaropenetan parte hartuz” (ik. “Adiskidetzeari buruzko” IV. 
Eukaristi Otoitza). 

- Gaurko ospakizuna gizateria osoarekin bat egiteko gonbidapena 
da: mahaia eta meza partekatuz, ospatuz eta duguna 
elkarbanatuz. Gaur bezala. 

Jainkoaren herriaren otoitza 

Gizaki guztiak salbatzen dituen Pazkoa berrituko dugun mahai 
santua prestatu baino lehen, zuzen diezazkiogun Jainko Aitari gure 
otoitzak, entzungo gaituela uste osoz sinetsiz: 

¾ Gotzainek eta apaizek bat egin dezatela Jaunarekin Eukaristian 
buru egiten dutenean, herri osoak ikus dezan horiengan, Bere 
izenean bildu dituen Kristoren irudi bizia. 

¾ Kristau guztiok Eliza bakarraren batasunean Eukaristia ospatuko 
dugun eguna iritsi dadin, gizaki guztiek munduaren alde batetik 
besteraino Kristoren Gorputz-Odolen oparia eskain dezaten. 

¾ Hilzorian dauden fededunek mundu hau bakean utz dezaten, eta 
Jaunaren promesak itxaronez eta Kristoren Gorputzak sendotuta 
zorionaren eta biziaren erreinura iritsi daitezen. 

¾ Jaunak fedean eta maitasunean sendo gaitzan, espirituz eta egiaz 
gurtu dezagun Eukaristi Sakramentuan egiaz presente egiten den 
Kristo Jauna. 

Jainko Jauna, Zeuk hitz emandakoekin laiala zara eta Zure herria 
maitasunez janaritzen duzu; entzun gure otoitzak eta piztu gugan 
zuganako gogoa, zeu baitzara on guztien iturria; egizu, Kristoren 
Gorputz-Odol santuekin sendotuta aurrera egin dezagula zeruko 
mahairako bidean, han santu guztiekin batean bildu arte. Jesu Kristo 
gure Jaunaren bitartez. 

Eukaristiaren liturgiari oharpena 

Egitera goazen diru-bilketa, Parrokiako Caritasen beharretan 
laguntzeko izango da. Horrela agerian jartzen dugu, Eukaristia 
bizitzan behartsuei lagunduz gauzatzen dela. 

Oparigaien gainekoa 

Emaiozu onez zeure Elizari, Jauna, 
batasunaren eta bakearen dohaina 
horien adierazgarri mistikoa baita 
ekarri dizugun eskaintza hau. 
Jesu Kristo gure Jaunaren bitartez. 

Jaunartze-ondorengo otoitza 

Emaguzu, Jauna, orain hartu ditugun 
zure Gorputz eta Odol baliotsuez aurreratu diguzuna,  
zure jainkotasunaren betiereko gozotasunaz ase gaitezen. 
Errege bizi baitzara gizaldi eta gizaldietan.



 

Ekainaren 29an 
PEDRO ETA PAULO APOSTOLU SANTUAK 

Agurra 

Apostoluen oinarri-gainean Eliza eratu zuen Kristo Jauna izan bedi 
zuekin. 

Sarrerako oharpena 

San Pedro eta San Paulo Apostoluak gogoratzen ditu gaur kristau-
elkarteak. Dei berezia egin zien Jesusek biei: Simon arrantzalea giza-
arrantzale eta ardien zaintzaile izatera deitu zuen; Paulo, berriz, 
Ebanjelioa zabaltzera. Hauek ditugu Kristo piztuaren testigu nagusiak 
eta Kristau-elkartearen oinarriak. Biengatik emango dizkiogu 
eskerrak Jainkoari. 

Damu-otoitza 

Pedro eta Paulo santuek bezala jo dezagun uste onez Jaunarengana 
errukia eta barkamena eskatuz. 

¾ Jesus Jauna, Pedro damutuari barkamena eskaini zeniona: erruki, 
Jauna. 

¾ Jesus Jauna, Berri Ona jentilei zabaltzeko Paulo aukeratu zenuena: 
Kristo, erruki. 

¾ Jesus Jauna, bekatuen barkamenerako apostoluei Espiritu Santua 
eman zeniena: Erruki, Jauna. 

Erruki dakigula Jainko guztiz ahaltsua, eta, gure bekatuak barkaturik, 
eraman gaitzala betiko bizira. 

Otoitza 

Oi Jainko, alaitasun santuz betetzen gaituzu 
Pedro eta Paulo apostolu santuen festaburu honetan; 
egizu, zure Elizak kristau-fedearen lehenengo berria  
haiengandik izan zuen bezala, 
jarrai diezaiela beti zintzo haien irakaspenei. 
Zurekin eta Espiritu Santuarekin batean 
Jainko eta Errege bizi baita gizaldi eta gizaldietan. 

Hitzaren liturgiari oharpena 

Apostoluen fede-esperientziak Jesusekin izan zuten topo-egitean du 
bere oinarria eta bere indarra. Guk apostoluen testigantzatik jasotzen 
dugu geu Kristoren lekuko eta berriemaile izateko eredua. Entzun 
dezagun gogotsu Jainkoaren Hitza. 

Lehenengo irakurgaia (Eg 12, 1-11) 

Apostoluen Eginak liburutik 

Egun haietan, Herodes erregea eliz elkarteko batzuei gogor erasotzen 
hasi zen. Joanen anaia Santiago ezpataz hilarazi zuen eta, hori juduei 
atsegin zitzaiela ikusirik, Pedro ere preso hartu zuen. Pazko-astea 
zen. Pedro atxilotu eta kartzelan sartu zuen, bada, eta launa gudariko 
lau talderen zainpean jarri, Pazko ondoren herriaren aurrean 
agerrarazteko asmoz. Pedro kartzelan zaindua zeukaten bitartean, 
eliz elkartea otoitzean ari zitzaion haren alde Jainkoari etengabe. 

 Herodesek hura kartzelatik atera behar zuen aurreko gauean, 
Pedro lo zegoen bi gudariren artean, bi katez loturik, eta guardiak 
atean kartzela zaintzen zeudelarik. Bat-batean, Jaunaren aingerua 
agertu eta gela guztia argiz bete zen. Aingeruak, saihetsean ukituz, 
Pedro esnarazi eta esan zion: «Jaiki azkar». Erori egin zitzaizkion 

kateak eskuetatik. Gero, aingeruak esan zion: «Lotu gerrikoa eta 
jantzi oinetakoak». Hala egin zuen; eta aingeruak berriro: «Jantzi 
soingainekoa eta jarraitu niri». 

 Haren ondoren atera zen Pedro; ez zekien aingeruaren bitartez 
gertatzen ari zena egia zen ala ez; ametsa iruditzen zitzaion. 
Lehenengo eta bigarren zaintzaile-taldeen ondotik igarota, kalera 
zeraman burdinazko ateraino iritsi ziren. Atea berez zabaldu zitzaien 
eta kanpora irten ziren. Kale bat igaro ondoren, aingeruak bakarrik 
utzi zuen Pedro. Gertatuaz jabeturik, Pedrok esan zuen: «Orain 
badakit Jaunak bere aingerua bidali duela, ni Herodesen eskuetatik 
eta judu-herriak niretzat zituen asmoetatik askatzera». 

Erantzun-salmoa (Sal 34 [33], 2-3. 4-5. 6-7. 8-9) 

 
 V/. Bedeinkatuko dut aldi oro Jauna,  

 nire ahoan beti haren gorespena. 
 Harro nago Jaunarekin,  
 entzun bezate apalek eta poztu bitez. R/. 

 V/. Handietsi nirekin batera Jauna,  
 gora dezagun elkarrekin haren izena. 
 Jaunagana jo nuen, eta hark erantzun,  
 beldur guztietatik ninduen libratu. R/. 

 V/. Begiratzen diotenak distiratsu egongo dira,  
 ez zaie aurpegia lotsaz gorrituko. 
 Dohakabeak dei egin zuen, eta Jaunak entzun,  
 eta estualdi guztietatik zuen salbatu. R/. 

 V/. Kanpaturik dago Jaunaren aingerua  
 hari begirune diotenen inguruan, ‘ 
 eta libratzen ditu. 
 Dasta ezazue eta ikusi zein ona den Jauna;  
 zorionekoa harengan babesten dena. R/. 

Bigarren irakurgaia (2 Tm 4, 6-8. 17-18) 

San Paulo Apostoluak Timoteori egindako bigarren gutunetik 

Egun haietan, honela mintzatu zen Paulo: «Jainkoak David eman 
zien errege, honetaz aitormen hau eginez: “Aurkitu dut David, 
Jeseren semea, nire gogoko gizona, nik nahi guztia beteko duena”. 

 Hitzemana zuenez, honen hazitik atera zion Jainkoak Israeli 
Salbatzailea: Jesus. Hau etorri baino lehen, Joan Bataiatzaileak 
bihotz-berritzeko bataioa hots egin zion Israel osoari. Eta bere bizitza 
bukatzera zihoanean, honela zioen Joanek: “Ez naiz ni zuek uste 
duzuena; badator nire ondoren beste bat, eta ni ez naiz inor haren 
oinetakoak askatzeko ere”». 

Aleluia 

 
V/. Zu Pedro zara, harkaitza: 
 harkaitz horren gainean eraikiko dut nik Neure Eliza, 
 eta herioaren indarrak ez zaizkio nagusituko. R/. 

Ebanjelioa (Mt 16, 13-19) 

Homiliarako argibideak 

0.- NOR DELA DIO JENDEAK? 

- Gaur Pedro eta Paulo apostoluen festa ospatzen dugu. Gaur Eliza, 
kristau elkartearen batzarra garela ospatzen dugu, gaur harkaitz 
haren gainean eraikitako  

- Gaurko ebanjelioan Mateo ebanjelariak aurkezten digu Jesusen 
ministeritzako hasierako arrakastak ez duela bide bera hartu une 
hauetan. Hortik dator Jesusen galdera, jendeak zer dioen 
Gizonaren Semea nor den. 

- Jesusek galdera bikoitza egingo du, galdera bera errepikatu: 
lehenengoan, kanpotik jasotako iritzia da. Bigarrena, sakonagoa 
eta jauzi bat eskatzen duena. 

- Hauxe bera gertatzen zaigu guri ere. Lehenengoan, kristau bezala 
besteen iritzitik bizi garela dirudi, ez dugu Jesusekiko urrats 
pertsonalik eman. Kristau soziologikoak gara. Sakramentuak jaso 
genituen, bataiatuak gara, baina sakramentu horien esanahia ez 
dugu behar bezala barneratu, azaletik bizi dugu gure kristau 
nortasuna. 

- Kanpoko edota kaleko eragin ezkorrarengatik kristauok kizkurtuta 
bizi garela dirudi, zenbaitetan lotsatuta edota ezkutuko fedea bizi 
dugula dirudi.  

 

1.- NOR NAIZELA DIOZUE? 

- Bigarren galderak berdina dirudi, baina jauzi bat ematen du 
Jesusek: kontua ez da besteek zer dioten, zuek, zuk, nik zer 

diodan berari buruz. Hauxe bihotz berritzen hasteko betiko 
galdera: “zuk, nor naizela diozu?” 

- Galdera honi eta ebanjelioetan Jesusek egindako galdera eta 
egoeren aurrean ia beti Pedrok hartzen du hitza. Jaunaren Hitzari 
berak hartzen dio hitza.  

- Batzuetan Pedroren irteerak petralak eta inozoak diruditen arren, 
Jesusekiko sentitzen duen maitasunaren ezaugarri dira Pedroren 
hitz eta galderak. 

- Gaurkoan bete-betean erantzungo du Pedro eta honekin ardura 
handi bat jasoko du, betirako oparia, fededunaren enkargua. 

- Nork esango zuen fede ahul hura indartuko zela, jazarpenaren 
aurrean atxiloketen aurrean leial jarraitzeko indarra izango zuela. 
Pedro, hiru aldiz Jauna ukatu zuena. Pablo, lehen kristauen 
jazarle. 

- Biek egin zuten Jaunarekiko jauzia eta aukera.  

 

2.- HARKAITZ HONEN GAINEAN 

- Harkaitz apal hauen gainean eraikita dago gure Eliza. Mendeetan 
zehar zailtasunak eta kontraesanak gaindituz, honaino iritsi gara. 
Gu gara Pedro eta Pauloren hasierako urrats horien oinordekoak. 

- Gaurko egunez Eliza izatearen oparia eskertu nahi dugu. Hor 
eman genituen fededun bezala lehen pausoak. Gure parrokiako 
bataio pontean hartu genuen bataioko ura, hor hezi gaituzte, hor 
hazi gara, hor jarraitu nahi genuke. 

- Gaurko egunez fedearen transmisioa ziurtatzeko konpromisoa 
gure gain hartu nahi dugu gure kristau elkarteetan, Jesusen Berri 
Onak jarraipena izan dezan, belaunaldi berriek ebanjelioaren 

oparia jaso dezaten, Jesus Jainko Biziaren Semea dela, guretzat 
Nazareteko Jesus espero genuen Mesias dela aitortzeko gai izan 
gaitezen. 

- Pedro eta Paulo apostoluak ditugu gaur gure fede bizitzako eredu, 
gu geu fede horren lekuko izan gaitezen Jesusek ere gaur bertan 
egiten ditugun galderari erantzunez: “eta zuek, nor naizela 
diozue?” 

- Galdera honen erantzunean kristau helduak garela aitor dezagun. 
Galdera pertsonal da, baina fede aitorpena bizi garen gunean 
egitea tokatuko zaigu. Ia erronka honi erantzuteko gai garen! 

Jainkoaren herriaren otoitza 

San Pedro eta San Paulo apostoluen festaburuak gugan sortzen duen 
pozak eraginda, eska dezagun goi-errukia Pedroren harkaitz-gainean 
eraikia dagoen Elizarentzat eta eska dezagun Pauloren predikazioak 
argituriko mundu osoaren alde: 

¾ Leon Aita Santuak Espirituaren jakinduria apostoluen fedearen 
sendotasuna izan ditzan, Jainkoaren Eliza gidatzerakoan.  

¾ Jentilei salbamenaren notizia hots egiteko Paulo bidali zuen 
Jainkoak, bidal ditzala gau ere misiolariak ezagutzen ez duten 
herriek Ebanjelioaren poza jaso dezaten. 

¾ Fedeagatik gaitzetsiak, baztertuak edota kartzelatuak direnen 
alde, Elizaren etengabeko otoitzez begirunea eta askatasuna iritsi 
ditzaten. 

¾ Hemen bilduak gaudenon alde, apostoluen erakutsiei jarraiturik 
eta Elizaren fedea oso-osorik geure eginez Kristoren berri eman 
diezaiogun mundu osoari. 

Babes ezazu, Jauna, zure bila dabilen herri hau eta Pedro eta Paulo 
apostoluen laguntzaz emaiozu eskatu dizuna. Jesu Kristo gure 
Jaunaren bitartez. 

Oparigaien gaineko otoitza 

Zure Apostoluen otoitza izan dezala lagun, Jauna, 
ekarri dizugun emaitzak eta egin gaitzala zure gogoko, 
sakrifizio hau eskaintzekoan. 
Jesu Kristo gure Jaunaren bitartez. 

Jaunartze-ondorengo otoitza 

Sakramentu honen bidez indarberritu gaituzunoi, Jauna,  
emaguzu lehenengo kristauen antzera bizitzea Elizan;  
ogia zatitzean eta Apostoluen irakaspenetan zintzo iraunez,  
bihotz bat eta arima bat izan gaitezen, zure maitasunak sendoturik.  
Jesu Kristo gure Jaunaren bitartez 



 

Uztailaren 6an 
URTEAN ZEHARREKO XIV. IGANDEA 

Agurra 

Gure bihotza Jainkoa maitatzera zuzentzen duen Jauna izan bedi 
zuekin. 

Sarrerako oharpena 

Jaunak bildu gaitu: ikasle hobeak eta leialagoak izan gaitezen; 
honela prestatuko gaitu Berak, Erreinuaren Berri Ona zabaltzera 
bidaltzeko. Ospa dezagun alaitasunez gure fedea. 

Damu-otoitza 

Eukaristia ospakizun honen hasieran, eska diezaiogun Jainkoari 
bihotz-berritzearen grazia; horrela baketzea lortuko dugu eta 
elkartuago egongo gara Jainkoarekin eta geure senideekin. 

¾ Jesus Jauna, gu kondenatzera ez, baizik salbatzera etorri zarena: 
erruki, Jauna. 

¾ Jesus Jauna, bihotz-berritzen den bekatari bakar batengatik, 
zeruan poz handia izango dela esan zenuena: Kristo, erruki. 

¾ Jesus Jauna, asko maite izan duenari asko barkatzen diozuna: 
Erruki, Jauna. 

Erruki dakigula Jainko guztiz ahaltsua, eta, gure bekatuak barkaturik, 
eraman gaitzala betiko bizira. 

Otoitza 

Oi Jainko, zure Semearen beheratzeaz, 
jaso egin duzu eroria zegoen mundua; 
eman zeure fededunei egiazko pazko-poza, 
bekatuaren uztarpetik askatu dituzunek 
goza dezatela betiko zoriona. 
Zure Seme Jesu Kristo gure Jaunaren bitartez, 
Zurekin eta Espiritu Santuarekin batean 
Jainko eta Errege bizi baita gizaldi eta gizaldietan. 

Hitzaren liturgiari oharpena 

Jesusekin topo egiten duen edonork, bere bizitza pozez betea eta 
baketua aurkitzen du, eta ez du isilik gordetzen barnean duen 
bizipena. Entzun dezagun arretaz Jainkoaren Hitza, eta jaso dezagun 
bere mezu bikaina eta benetan baliotsua zaiguna. 

Lehenengo irakurgaia (Is 66, 10-14c) 

Isaias Profetaren liburutik 

Poztu zaitezte Jerusalemekin, 
alaitu harekin, maite duzuen guztiok! 
Izan orain harekin zoriontsu, harengatik dolu egin zenutenok! 
Asetzeraino edango duzue haren bular gozotik, 
atseginez xurgatuko haren ugatz oparotik. 

 Zeren hau baitio Jaunak: 
«Ibaika ekarriko diot Jerusalemi zoriona, 
erreka betean nazioen ondasuna. 
Bularra emango dizuete, 
altzoan eramango eta magalean gozatuko. 
Amak haurra kontsolatzen duen bezala, 

halaxe kontsolatuko zaituztet Nik; 
bai, Jerusalemen kontsolatuko zaituztet. 
Hau ikustean, poztuko zaizue bihotza,  
belar berria bezala loratuko dira zuen hezurrak, 
eta Jaunak bere ahalmena agertuko die bere zerbitzariei».. 

Erantzun-salmoa (Sal 66 [65], 1-3a. 4-5. 6-7a. 16 eta 20) 

 
V/. Lur osoa, egiozu irrintzi Jainkoari,  
 kanta haren izen ospetsuari,  
 eman aintza eta gorespen hari.  
 Esan Jainkoari: «Zein izugarriak diren zure egintzak!». R/. 

V/. Mundu osoa ahuspezten da zure aurrean,  
 kantu degizute, kantu zure izenari.  
 Zatozte eta ikusi Jainkoak eginak,  
 izugarriak dira gizakien aldeko haren egintzak. R/. 

V/. Lehor bihurtu zuen itsasoa, 
 oinez igaro zuten ibaia; 
 poztu gaitezen, beraz, harekin.  
 Nagusi da betidanik bere ahalmenaz. R/. 

V/. Zatozte eta entzun, Jainkoari begirune diozuenok,  
 kontatuko dizkizuet hark nire alde eginak. 
 Bedeinkatua Jainkoa, ez baitu baztertu nire otoitza,  

  ezta aldendu ere nigandik bere maitasuna.  R/. 

Bigarren irakurgaia (Ga 6, 14-18) 

San Paulo Apostoluak Galaziarrei egindako gutunetik 

Senideok: Niri dagokidanez, Jainkoak libra nazala harrotzetik, Jesu 
Kristo gure Jaunaren gurutzean izan ezik; Kristo gurutzean hil zenez 
gero, mundua hilik dago niretzat eta ni munduarentzat. Izan ere, 
erdaindua izateak nahiz erdaingabea izateak ez dio axola; balio 
duena sorkari berri izatea da. 

 Bakea eta errukia arau honi lotuak bizi direnei, baita Jainkoaren 
Israeli ere! Hemendik aurrera ez diezadala inork nekerik eman: 
Jesusen zauri-markak neure gorputzean baitaramatzat nik. 

 Senideok, Jesu Kristo gure Jaunaren grazia zuen espirituarekin. 
Amen. 

Aleluia (Kol 3, 15a. 16a) 

 

 

 

 
 
V/. Kristoren bakeak agindu beza zuen bihotzean; 
 bizi bedi oparo zuengan Kristoren hitza. R/. 

Ebanjelioa (LK 10, 1-12. 17-20 edota laburrago Lk 10, 1-9) 

Homiliarako argibideak 

 
0.- ETXETIK KANPO, ARRAKASTA 
- Lukas ebanjelaria da gaurko pasartea kontatzen duen bakarra eta 

honekin Jesusen Berri Onak etxetik kanpo izan duen arrakasta 
azpimarratu nahi du. 

- Egia da juduek ez dutela bere herrian Jesusen ebanjelioa onartu 
eta hasierako ikasleen mugak haratago joan direla, mugarriak 
hautsi eta ebanjelioa, Jesusen Piztueraren berri ona Israelgo 
mugak gainditu dituela. 

- Honek, batetik, zera adierazten du: lehen elkarteak Jesus beraien 
artean bizirik dagoela sinesten, aitortzen eta berri hau zabaltzen 
duela biziki. 

- Pazkoaldia, Jesusen Piztueraren festa luze eta sakona ezin dugu 
atzean utzi, kristau elkartearen erdi gunean aurkitzen delako. 
Jesusen Berri Ona ez da iraganeko kontu bat, etengabe gurekin 
harremanetan dagoen Jainko Biziaren esperientzia sakona baita. 

- Baina, gaurko koska hauxe da: Jesusen Berri Onak etxetik kanpo 
izan du arrakasta. Eta, ustekabean, itxurazko porrotak agintzen 
zuen tokian garaipen apalaren argia ageri da. 

 
1.- BINAKA 
- Hirurogeita hamabi ikasleen izendapenak mundu zabaleko 

zenbaki borobila adierazten du gaurko ebanjelioan. Zenbaki 
horrekin mugak hautsi direla, lehenengo hamabi haietatik 
hirurogeita hamabi loratu direla aldarrikatu nahi du. 

- Jesusen gurutzearen aurrean izugarrizko porrota begi bistakoa 
izan zen, ikasleek izututa eta lotsaren lotsaz ospa egin zuten, 
Jauna bakarrik utzi zuten. Ba, Jesus piztu dela jakiteak, Espiritu 
Santuaren bultzadari esker, ustekabeko indarra hartu dute ikasle 
ahul haiek. 

- Eta, oinarrizko ahulezia onartuta, ugaldu egin dira hirurogeita 
hamabira iritsi arte. Bidalketaren helburua berbera da, Jesusen 
Berri Onaren hazia zabaltzea, zailtasunak onartu eta 
Berpiztuaren bakea zabaltzea. 

- Hauxe da gure zeregina, gure misioa, lehen eta orain. Binaka 
goazela jabetzean, Jesusen ebanjelioa zabaltzea bakarkako 
kontua ez dela gogorazten digu Jaunak. Jesusek banaka 
aukeratzen gaitu bere misiorako, baina ez dugu bakarkako lanik 
egiten. Bidaliak gara, han edo hemen. 

 
2.- BIDALIAK GARA 
- “Arkumeak otso artean bezala” sentitu arren zenbaitetan, Jesusen 

Berri Onaren indarrak ez gaitu izutzen, ondo asko baitakigu 
noren izenean ari garen. 

- Jaunak bidali gaitu eta, kristau elkartean hasitako fedeak, 
hemendik gara bidaliak Jainkoaren erreinuaren hurbiltasuna 
adierazteko. 

- Erreinu hau hutsean edo utopia zabalean eror ez dadin, Jaunaren 
asmo, gogo eta erreinuaren hazia erein dadin gabiltza lanean 
kristauak. Parrokietan, bakoitza bere lantokian, etxeetan eta beti, 
bakoitzaren bihotzaren sakontasun horretan erreinu horren grazia 
eskatuz eta eraginez: bakean, justizian eta maitasunean. 

- Jainkoaren erreinua zabaltzeko Jesusen izendatutako ikasle, 
apostolu horien indarra eta kemena eskatzen dugu gaur. Askotan 
kokilduta bizi dugu fedea, lotsak harrapatu gaitu zenbaitetan eta 
badira gure artean sakristiako lau hormen barruan giltzapetuta 
utzi nahi gaituztenak. Baina, Berri Ona lau haizeetara zabaldu 
behar dugu. Kontua da gu erronka hori hartzeko prest egongo 
garen, hirurogeita hamabi haien antzera. 

Jainkoaren herriaren otoitza 

Senideok: eska diezaiogun Jaunari entzun ditzala gure otoitzak: 

¾ Egigun otoitz Leon Aita Santuaren eta Fernando gure gotzainaren 
alde; Jaunak eman diezaiela adorea eta argia beren ardurapeko 
elkarteak santutasunez zaindu ditzaten. Eska diezaiogun Jaunari. 

¾ Egigun otoitz Jaunak egiazko bakea eman diezagun; bakearen 
egiazko iturria denak eman diezagula bizikidetza baketsua eta 
barneko espirituzko-bakea. Eska diezaiogun Jaunari. 

¾ Egigun otoitz Ebanjelioaren bidean zintzo saiatzen diren guztien 
alde, Jaunak asmo horretan lagun diezaien; eta berekoikeriak 
Jainkoarengandik urruntzen dituenak izan dezatela bihotz berria 
iristeko grazia. Eska diezaiogun Jaunari. 

¾ Egiogun otoitz Jainkoari hildakoen alde, bereziki gure senide, 
adiskide eta ongile hildakoen alde. Jaunak bere erruki handiz bere 
aintzan onar ditzan santu eta aukeratu guztien artean. Eska 
diezaiogun Jaunari. 

Jainko Jauna, Zuk dei egiten diguzu, mundu osoan Ebanjelioaren 
poza hots egin dezagun; entzun gure otoitzak eta emaguzu 
apostoluen ausardia eta askatasun bera, Zure maitasun- eta bake- 
-hitzak munduan presente egin ditzagun. Jesu Kristo gure Jaunaren 
bitartez. 

Oparigaien gaineko otoitza 

Eskaintzen dizugun opari honek garbi gaitzala, Jauna, 
eta eraman egunetik egunera 
zerutar bizi berria geuregan agertzera. 
Errege bizi baita gizaldi eta gizaldietan. 

Jaunartze-ondorengo otoitza 

Mugarik gabeko zeure maitasunaren dohainez  
janaritu gaituzu, Jauna;  
egizu, lor ditzagula salbamen-fruituak  
eta bizi gaitezela beti Zu goresten.  
Jesu Kristo gure Jaunaren bitartez..



 

Uztailaren 13an 
URTEAN ZEHARREKO XV. IGANDEA 

Agurra 

Jainko Aitagandik eta Jesu Kristo Jaunagandik bakea, maitasuna eta 
sinesmena zuekin. 

Sarrerako oharpena 

Jaunaren izenean bilduak gaude, senideok. Munduko Eliza ikusgarri 
gertatzen da elkarte honetan, asko nahiz gutxi Jaunaren aginduari 
erantzunez Eukaristia ospatzeko biltzen garenean. 

Damu-otoitza 

Hurbil gaitezen Jainko zuzenagana, apalik eta bihotz-damuturik, eta, 
geure burua bekatari aitortuz, eska diezaiogun errukia Jainkoari 

¾ Jesus Jauna, galdurik zegoena bilatzera etorri zarena: erruki, 
Jauna. 

¾ Jesus Jauna, guztion erospenerako zeure bizia eman duzuna: 
Kristo, erruki. 

¾ Jesus Jauna, zeure seme-alaba sakabanatuak biltzen dituzuna: 
Erruki, Jauna. 

Erruki dakigula Jainko guztiz ahaltsua, eta, gure bekatuak barkaturik, 
eraman gaitzala betiko bizira. 

Otoitza 

Oi Jainko, okerbidean dabiltzanei  
zeure egiaren argia agertzen diezu  
bide zuzenera itzul daitezen;  
egizu, beren burua kristautzat daukatenek  
utz dezatela izen horrekin bat ez datorren guztia  
eta bete izen horri dagokiona.  

Zure Seme Jesu Kristo gure Jaunaren bitartez, 
Zurekin eta Espiritu Santuarekin batean 
Jainko eta Errege bizi baita gizaldi eta gizaldietan. 

Hitzaren liturgiari oharpena 

Maitasuna eta biziaren aldeko apustua eta behartsuenengandik 
hurbil egotea dira kristauon agindu nagusiak. Hauek ez gaituzte 
munduko beste arauetatik libratzen, baina bai zuzengabekeria eta 
utzikerien aurrean aske egiten, Ebanjelioarekin leialak izateko. 

Lehenengo irakurgaia (Dt 30, 10-14) 

Deuteronomioa liburutik 

Moises honela mintzatu zitzaion Israel herriari: «Obedituko diozu 
Jaunari, zeure Jainkoari, legearen liburu honetan idatzitako beraren 
aginduak eta legeak betez, eta bihotz-bihotzez eta gogo osoz itzuliko 
zara Jaunagana, zeure Jainkoagana. 

 Izan ere, gaur nik ematen dizudan agindua ez da zure indarrez 
gaindikoa, ezta eskuraezina ere. Ez dago zeruan, zuek hau esateko: 
“Nor igoko zaigu zerura, agindua ekarri eta guri jakinarazteko, bete 
ahal dezagun?” Ez dago itsasoaz bestaldean ere, zuek hau esateko: 
“Nor joango zaigu itsasoaz bestaldera, agindua ekarri eta guri 
jakinarazteko, bete ahal dezagun?” Zeren esku-eskura baituzu hitza, 
zeure ahoan eta bihotzean, bete dezazun». 

Erantzun-salmoa (Sal 69 [68], 14 eta 17. 30-31. 33-34. 36ab eta 37) 

V/. Nik Zuri degizut otoitz; ‘ mesede-garaia duzu, Jauna. 
 Erantzun, ene Jainko, zeure maitasun handiaz, ‘ 
 zeure salbamen leialaz. 
 Erantzun, Jauna, samurra baita zure maitasuna,  
 bihurtu nigana begiak zeure erruki handiaz. R/. 

V/. Ni, berriz, gizagaixo atsekabetu hau,  
 indarberri nazala, oi Jainko, zure salbazioak.  
 Jainkoaren izena kantuz dut goretsiko,  
 esker onez handietsiko. R/. 

V/. Ikus ezazue, apalok, eta poztu, 
 izan bihotz, Jainkoaren bila zabiltzatenok. 
 Izan ere, entzuten die Jaunak behartsuei, 
 ez ditu gutxiesten berari atxikiak. R/. 

V/. Salbatuko du, bai, Jainkoak Sion,  
 eraikiko ditu berriz ere Judako hiriak. 
 Jainkoaren zerbitzarien ondorengoak izango dira oinordeko,  
 haren izena maite dutenak han biziko. R/. 

Bigarren irakurgaia (Kol 1, 15-20). 

San Paulo Apostoluak Kolosarrei egindako gutunetik 

Jainko ikusezinaren irudi da Kristo, 
sorkari guztietan lehen-sortua. 
Haren bidez sortu zituen Jainkoak 
zeru-lurretan diren gauza guztiak, 
ageri direnak eta ez direnak: 
munduan eragina duten ahalmenak, 
nagusitzak, aginteak eta botereak; 
sortua izan den guztiak Kristo du eredu eta helburu. 

Gauza guztiak baino lehenagokoa da hura, 
eta hari esker diraute. 
Hura da gorputzaren buru, Elizarena, alegia. 
Hura da hasiera, hildakoen artetik lehen-piztua, 
gauza guztietan hura izan dadin lehenengoa; 
Jainkoak nahi izan baitu 
bere izaeraren betea Kristogan egotea, 
eta honen bidez gauza guztiak berekin adiskidetzea, 
Kristok gurutzean isuritako odolaz bakeak eginez 
zeruko eta lurreko gauza guztiekin 

Aleluia (Ik. Jn 6, 63c. 68c) 

 

 
V/. Zure hitzak, Jauna, espiritu eta bizi dira, 
 zure hitzek betiko bizia dute. R/. 

Ebanjelioa (Lk 10, 25-37) 

Homiliarako argibideak 

0.- ZER EGIN BEHAR DUT? 
- Lege-maisuak betiko bizia lortzeko giltza eskatzen dio gaurko 

ebanjelioan Jesusi eta honek, hangoaren zain, hona begira jarri 
gaitu eta erantzunaren gakoa maitasuna izango da. 

- Ez al da maitasuna gure oinarrizko giza harremanen giltza eta 
maitasuna ez al da mundu hau konpondu dezakeena? 

- Jesusen aurrean azpikeriaz lege-maisu hark egindako galdera 
gugana dator gaur bertan. Hark azpikeriaz egindako galdera, guk, 
erantzuna ondo asko jakin arrean, erantzun hau egunerokora 
eramateko komeriak izaten ditugu. Jakin badakigu erantzuna zein 
den. Hura praktikara eramatea da kontua. 

- Jesusek lege-maisuari emandako erantzun hura da lehen eta orain 
egungo kristau elkartearen helburua. Hona jo behar dugu, ez 
dago betiko bizia jasotzeko beste modurik. Lagun hurkoa da 
helburua, giltza. 

 
1.- ZEIN DA NIRE LAGUN HURKOA? 
- Gaurko ebanjelioaren bigarren urratsa emateko urrezko parabola 

bat jartzen du Jesusek lagun hurkoa nor den ikusteko, aztertzeko 
eta pauso bat emateko. 

- Lagun hurkoa ez da beti izaten nik gustukoa dudan hurbileko 
laguna. Lagun hurkoa ez da, ziurrenik, nirekin bat egiten duena, 
nire odol berekoa, ni bezala pentsatzen duena, nire elkarte 
berekoa. 

- Jesusek lapurren eskuetan erori zen gizonaren adibidea jartzen 
digu: biluztua, egurtua, erdi hilik dagoena, zauritua, eroria, bere 
eskubideak galdu dituena. Jesusek ez du bere jatorria, ezta bere 
izena aipatzen; ez du bere adina, ezta bere erlijioa kontutan. 

- Bidegabekerian zauritutakoa aintzakotzat hartzeko eskatzen digu 
eta hortxe gure lagun hurkoa dagoela, horixe dela, urrutira joan 
gabe, parean tokatu zaigun hurkoa. 

- Eta guztion lotsarako eta autokritika egiteko, zauritua alboratzen 
dutenak aipatzen ditu banan-bana: apaiza eta lebitarra. Hauek 
Jaunaren legea hitzez bete, baina, premian zegoenaren aurrean, 
ez dira errukitu. 

- Eta, hortxe koxka: maitasunaren giltza, lagun hurkoarekin bate 
egiteko atea errukia da. Jaunak nirekin duen errukia, zauritu 
edota premian dagoenarekin errukitzea. 

 
2.- ELKARTE SAMARIARRA 
- Gaurko ebanjelioa kristauon eta kristau elkarte osoaren 

maitasunaren azterketa bihurtzen da. Bueno, gaur eta egunero. 
Bide bazterretan etengabe ikusten baititugu laguntza eske 
daudenak eta, gure aitzakiak medio, aurrera egiteko dugu. 

- Kristau elkarteak samariar onaren bidea hartu behar du kosta 
kosta ahala kosta. Hauskorrenak artatzea, pobreei gure 
elkarteetan toki duin bat eskaintzea, ditugunak eskuzabal 
partekatzea, behar den tokian salaketa egitea,… dira Jesusen 
ebanjeliotik sortzen diren eskakizun erradikalak. 

- 1999an “Eliza ebanjelioaren zerbitzura” oinarrizko 
dokumentuan hauxe jarri zuen: “Urruti gaude Eliza pobrea eta 
pobreen Eliza izatetik; baina pauso zehatzak eman nahi ditugu 
«Eliza samariarra» izate bidean, sufritzen dutenengana hurbildu 
eta horientzat askatasun osoa lortzeko egin dezakeen guztia 
egingo duen Eliza izateko. Jesusen Espirituak behartsuengana 
bidaltzen gaitu”. 

- Mende laurdena igaro da, baina bide bazterrean daudenek gure 
laguntza eske jarraitzen dute. Asko dugu egiteko elkarte samariar 
garela onartzeko. 

Jainkoaren herriaren otoitza 

Senideok: iritsi daitezela gure otoitzak Jaunarengana, gure bihotzak 
ezagutzen dituenarengana. 

¾ Eska dezagun Jainkoaren Semearen jakinduria Jainkoaren Hitza 
leialtasunez aldarrikatzen dutenentzat eta Eliza zerbitzatzen duten 
guztientzat. 

¾ Eska diezaiogun egiaren jabe bakarra den Jaunari, katolikoak ez 
diren beste kristau guztien alde, itun zaharraren herri diren juduen 
alde eta egiazko Jainkoa ezagutzen duten guztien alde. 

¾ Eska diezaiogun Jesus Salbatzaileari etxetik urruti bizi diren 
guztien alde, kartzelatuen, ahulen eta zapalduen alde eta 
pertsegituak direnen guztien alde. 

¾ Eska diezaiogun fedez zeruko Jaunari, hemen, bere etxean bilduak 
gauden guztion bakearen eta zorionaren alde. 

Jainko ahalguztidun errukitsua, maitasunaren aginduan bildu dituzu 
legeko betebehar guztiak; entzun gure otoitzak eta emaguzu bihotz 
eskuzabala, senideen sufrimenduen aurrean Zure Semearen irudira, 
samariar on bezala joka dezagun. Errege bizi baita gizaldi eta 
gizaldietan. 

Oparigaien gaineko otoitza 

Begira, Jauna, otoitzean ari del Elizaren dohainei 
eta egizu, horiek hartuko dituzten fededunak 
gero eta santuago zain daitezela. 
Jesu Kristo gure Jaunaren bitartez. 

Jaunartze-ondorengo otoitza 

Zeure mahaian janaritu gaituzu, Jauna;  
egizu, misterio hauetan parte hartzen dugun bakoitzean  
sendo dadila gure salbamenaren emaitza. 
Jesu Kristo gure Jaunaren bitartez. 



 

Uztailaren 20an 
URTEAN ZEHARREKO XVI. IGANDEA 

Agurra 

Jainko itxaropen-emailea, Espiritu Santuaren egintzari esker bere 
pozaz eta bakeaz betetzen gaituena, izan bedi zuekin. 

Sarrerako oharpena 

Bihotz zabaleko elizaren, harrera oneko elizaren ezaugarri da gure 
batzarra: hemen denok pareko eta duinak sentitzen gara. 
Apostoluaren deiari erabat erantzuteko bidean gara: «onartu batak 
bestea, Kristok onartzen zaituzten moduan». 

Damu-otoitza 

Jesu Kristo, bekaturik ez duen gure bitartekoa, otoitzean ari da gure 
alde eta adiskidetu egiten gaitu Aitarekin. Ireki dezagun, bada, geure 
espiritua damurako, Jaunaren mahaira hurbiltzeko gai izan gaitezen. 

¾ Jesus Jauna, Pedro damutuari barkamena eskaini zeniona: erruki, 
Jauna. 

¾ Jesus Jauna, lapur onari paradisua agindu zeniona: Kristo, erruki. 

¾ Jesus Jauna, bekatuen barkamenerako apostoluei Espiritu Santua 
eman zeniena: Erruki, Jauna. 

Erruki dakigula Jainko guztiz ahaltsua, eta, gure bekatuak barkaturik, 
eraman gaitzala betiko bizira. 

Otoitza 

Begira, Jauna, begi onez zeure zerbitzarioi  
eta emazkiguzu ugari zeure graziaren dohainak,  

fedez, esperantzaz eta maitasunez suturik  
zure aginduak betetzen erne iraun dezagun.  
Zure Seme Jesu Kristo gure Jaunaren bitartez, 
Zurekin eta Espiritu Santuarekin batean 
Jainko eta Errege bizi baita gizaldi eta gizaldietan. 

Hitzaren liturgiari oharpena 

Jainkoaren Hitzak itxaropenezko mezua agertzen digu. Jainkoak, gu 
ontasunean eta maitasunean bizitzea nahi du. Eta nahiz sarritan gu 
bestela bizi, zain dugu beti bigarren aukera emateko. Jainko 
barkamen-emaile hori bera agertuko digu Jesusek Ebanjelioan. 

Lehenengo irakurgaia (Has 18, 1-10a) 

Hasiera liburutik 

Egun haietan, Jauna agertu zitzaion Abrahami Mambreko artadian. 
Abraham oihal-etxolaren sarreran eseria zegoen, berorik handieneko 
orduan. Begiak jasorik, hiru gizonezko ikusi zituen bere aurrean 
zutik. Ikusi orduko, lasterka joan zitzaien etxolaren sarreratik eta, 
ahuspez jarririk, esan zuen: «Ene Jauna, gogoko banauzu, ez jarraitu 
aurrera zeure morroiarekin gelditu gabe. Ura ekarriko dizuet, oinak 
garbitzeko, eta zuhaizpean hartuko duzue atseden. Jatekoa ere 
ekarriko dizuet, indarberri zaitezten, eta gero jarraituko diozue 
bideari; zerbaitegatik igaro zarete zeuen morroi honen ondotik». 
Haiek erantzun zioten: «Egizu diozuna». 

 Abraham lasterka sartu zen oihal-etxolara, Sara emazteagana, eta 
esan zion: «Bizkor, egizu orea irin garbiz eta presta itzazu opilak». 
Abraham bera bizi-bizi joan zen ukuilura eta, zekor gizen on bat 
aukeraturik, morroi bati eman zion; honek berehala atondu zuen. 
Gero, hartu zuen Abrahamek gatzatua, esnea eta atondutako 

zekorra, eta bisitariei eraman zien. Haiek jaten zuten bitartean, zutik 
egon zen bera haien ondoan zuhaizpean. 

 Bukatzean, galdetu zioten: «Non da Sara, zure emaztea?» 
Abrahamek erantzun: «Hor, oihal-etxolan». Haietako batek esan 
zion: «Urtebete barru ziur itzuliko natzaizu, eta ordurako zure 
emazte Sarak semea izango du».. 

Erantzun-salmoa (Sal 15 [14], 2-3b. 3c-4b. 5) 

 
 

V/. Akatsik gabe eta zuzen jokatzen duena;  
 bihotzean egiazale izan 
 eta mingainaz inor belzten ez duena. R/. 

V/. Hurkoari gaitzik egiten ez diona, 
 auzokoa iraintzen ez duena. 
 Jaunak baztertua gutxiesten duena  
 eta jainkozaleak ohoratzen dituena. R/. 

V/. Dirua lukurreriaz mailegatzen ez duena  
 ezta errugabearen kaltetan eskupekorik hartzen ere.  
 Horrela jokatzen duena  
 ez da sekula koloka egongo. R/. 

Bigarren irakurgaia (Kol 1, 24-28) 

San Paulo Apostoluak Kolosarrei egindako gutunetik 

Senideok: Pozik nago orain, zuen alde jasaten ditudan sufrimendu- 
engatik; horrela, neure gorputzean jasaten ari naizen atsekabeen 
bidez Kristoren atsekabeak osatzen ditut, haren gorputza den 
Elizaren alde. Jainkoak Elizaren zerbitzari egin nau eta bere mezua 
zuei oso-osorik adierazteko eginkizuna eman dit. 

 Mezua Jainkoaren asmo ezkutuari buruzkoa da, mendeetan eta 
gizaldietan gordea eduki ondoren, orain Jainkoak bere fededunei 
agertu diena. Hauei jakinarazi nahi izan die Jainkoak zein aberats eta 
aintzatsu den jentilentzat asmo ezkutu hori; zuengan den eta 
aintzarako itxaropen duzuen Kristori buruz ari natzaizue. Kristo 
hauxe ari gara hots egiten, denei aholku emanez eta jakinduria 
guztiaz irakatsiz, denak beren kristau-bizitzan heldutasun betera hel 
daitezen. 

Aleluia (Ik. Lk 8, 15) 

 
V/. Zorionekoak Jainkoaren hitza 
 Bbibbihotz onez eta zabalez entzunik, 
 barruan gorde eta iraupenez fruitua ematen dutenak. R/. 

Ebanjelioa (Lk 10, 38-42) 

Homiliarako argibideak 

0.- ALDERDIRIK ONENA 
- Gaurko ebanjelioaren irakaspenak bi irakurketa izan ditzake eta 

lehena ekiditen saiatuko gara laburki: Marta eta Mariaren etxeko 
estanpak paradigma murriztua gainditzea garamatza. Ez da 
gaurko ebanjelioaren asmoa ekintza eta otoitza kontrajarrian 
jartzea, kontenplarien eta pastoralgileen bizitza banatzea. 

- Edonola, gaurko ebanjelioak baieztapen argia jartzen digu kristau 
elkartearen eta norbanako kristau bizitzaren mahai gainean: 
“Mariak alderdirik onena aukera duela”. 

- Maria “Jaunaren oinetan eserita· bere hitza entzuteko gertu dago. 
Egia da Martak etxean hartu zuela eta lanpetua zebilela etxeko 
zereginetan. Biak dira ikasle, biak Jesusen premietara irekiak 
daude, Hura laguntzeko prest. 

- Ez dago dudarik: entzutea, harrera egitea, Jesusen Berri Onarekin 
ikasi eta gozatzea da alderdirik onena. 

- Marta Jesusen ikaslea ere ba da. Baina, oraindik Legearen 
morrontzan jarraitzen du, oraindik ez du Jesusen berri onaren 
zirrara sentitu. 

 
1.- ENTZUTEN JAKITEA 
- Egungo gizarte honetan itota bizi gara ohartu gabe. Egunerokoak 

jan egiten gaitu eta, askotan aipatzen dugun moduan, 
premiazkoak garrantzitsuena jaten digu eta, behar genukeen 
moduan, ez dugu bizitzaz gozatzen. 

- Estu eta larri gabiltza askotan, batera eta bestera joanez, 
patxadarik gabe. Bizitza gozatzen ikasi behar genuke eta 
honetarako ez zaigu behar bezala irakatsi zer egin behar dugun 
edo, hobeto esanda, zer ez dugun egin behar. 

- Jesusen hitzek gure egunerokoari hain desio dugun patxada eta 
sosegua eman diezaguke. Asko eta asko ez dira bizi lasai. 
Lanerako bakarrik bizi dira, diru gose bizi dira. Zenbat on egingo 

lukeen elkarri entzuteko tartea hartuko bagenuke, begiak altxa eta 
parean dagoenari aurrez-aurre begiratu eta entzutearen poza 
aurkitzea. 

- Egungo Elizak ere sinodaltasunaren bidea egiten ari da, elkarrekin 
goaz “esperantzaren erromes”. Gure elkarteetan elkarri entzuteko 
ohitura hartu behar dugu, gure pastoral kontseiluetan, laiko eta 
apaiz eskuz-esku nora jo nahi dugun elkarrekin erabakiz.  

 
2.- HARRERA ONA 
- Isilean eta leialtasun handiz badira gure elkarteetan, gure 

etxeetan harrera ona txukun egiten dutenak, Martaren antzera, 
dena pronto edukitzen dutenak aldarean, parrokiako bulegoan, 
Caritaseko harreran. Hauei ere gure esker ona adierazteko gertu 
egon behar dugu uneoro. 

- Marta eta Maria ez daude kontraesanean Jesusen izenean ari 
bagara. Ondo asko dakigu sukalde lan isilak zer lan izaten duen 
eta zenbaitetan esker oneko ez garela izaten denbora luzez 
prestatu eta aire batean xahutzen den janari gozoa. 

- Inork ez diezagula Jesusen ondoan egotearen atsegina kendu! 
Harrera ona eta hurbila egiteko lan fina izan dadila gure elkarteen 
oinarrizko izaera, datorrenari besarkatuz, premia duenari 
entzunez eta beharrean dagoenari eskua luzatuz.  

- Abegi hotzeko gizartean kristau elkartea izan dadila beti Jesusen 
maitasun eta samurtasunaren giza eremu. 

 

Jainkoaren herriaren otoitza 

Otoitz egin diezaiogun, senideok, errukiaren Jaunari gure 
ahultasunean lagun gaitzan, Berak nahi bezala bere izenari dei egin 
diezaiogun. 

¾ Elizen arteko bakearen alde, kristau guztien batasunaren alde eta 
gure zorionaren alde. Eska diezaiogun Jaunari. 

¾ Herrietako arduradunen alde, beraien ardurapean bakezko eta 
ongizatezko bizitza izan dezagun. Eska diezaiogun Jaunari. 

¾ Etxetik urrun direnen alde, gaixoen eta kartzelatuen alde, sufritzen 
duten guztien alde. Eska diezaiogun Jaunari. 

¾ Fedez eta begirunez biltzen den gure elkartearen alde, gure 
parrokian on egiten duten guztien alde eta behartsuei laguntzen 
dietenen alde. Eska diezaiogun Jaunari. 

Entzun, Jauna, igandea ospatzera bildu den Zure herriaren otoitzak, 
eta egizu, Zure Semearen hitza entzunez eta biziaren bere ogitik 
janez egiazko profeta eta betiko biziaren iturrira garamatzan artzain 
on aitor dezagula. Errege bizi baita gizaldi eta gizaldietan. 

Oparigaien gaineko otoitza 

Oi Jainko, Itun zaharreko opari desberdinak 
beren betera ekarri dituzu 
Kristoren gurutzeko sakrifizio bakar eta bikainean; 
onar ezazu eta egin santu zeure zerbitzarion sakrifizioa, 
garai batean Abelena bedeinkatu zenuen bezala, 
eta egizu, gutako bakoitzak 
zure handitasuna goresteko eskaintzen duen hau 
izan dadila gizon-emakume guztien salbamenerako. 
Jesu Kristo gure Jaunaren bitartez. 

Jaunartze-ondorengo otoitza 

Zaude beti, Jauna, zeure herriarekin,  
eta zerutar misterioak ezagutarazi dizkiezunei emaiezu,  
beren izate zaharra utzirik,  
jainkozko bizi berriaren erara bizitzea.  
Jesu Kristo gure Jaunaren bitartez..



 

Uztailaren 25ean 
SANTIAGO APOSTOLUA 

Agurra 

Apostoluen oinarri-gainean Eliza eratu zuen Kristo Jauna izan bedi 
zuekin. 

Sarrerako oharpena 

Gure fedea, Jesusek aukeratu zituen ikasle haien fedean eta 
testigantzan oinarritzen da. Horregatik ospatzen ditugu apostoluak 
eta hartzen ditugu zaindaritzat. Santiago apostoluaren oroitzapenak, 
gure fedea indartzen laguntzen digu, Jesusi jarraitzeko asmoa 
berrituz eta testigu izatera bidaliz. 

Damu-otoitza 

Isilean, Jainkoaren aurrean jarri, eta eska dezagun Ebanjelioaren 
grazia berritzailea, Eukaristia hau ospatzeko presta gaitzan. 

¾ Jesus Jauna, hilen arteko lehen-semea: erruki, Jauna. 

¾ Jesus Jauna, bekatuaren eta heriotzaren garailea: Kristo, erruki. 

¾ Jesus Jauna, gure piztuera eta bizia: Erruki, Jauna. 

Erruki dakigula Jainko guztiz ahaltsua, eta, gure bekatuak barkaturik, 
eraman gaitzala betiko bizira. 

Otoitza 

Jainko ahalguztidun betierekoa, 
Santiagoren odol-isurtzeaz sagaratu zenituen Apostoluen lehenengo 
ebanjelizatze-lanak; 
egizu, zure Elizak, haren zaindaritzaz etengabe indarberriturik, 

sendo iraun dezala haren testigantzaz 
eta gure herriek leial jarrai diezaiotela Kristori mendeen azkeneraino. 
Zurekin eta Espiritu Santuarekin batean 
Jainko eta Errege bizi baita gizaldi eta gizaldietan. 

Hitzaren liturgiari oharpena 

Jainkoaren hitza entzutera goaz Santiago apostoluaren festaburuan. 
Apostoluen bidez etorri zaigu Jesusen Berri Ona. Eta berri on hori 
ekarri ziguten gizon haiei begiratzen diegu. Gu bezala ahulak izan 
arren, berri onarekiko leialtasunari heriotzeraino eutsi zioten. 

Lehenengo irakurgaia (Eg 4, 33; 5, 12. 27-33; 12, 2) 

Apostoluen Eginak liburutik 

Egun haietan, Apostoluek aginpide handiz egiten zuten Jesus 
Jaunaren piztueraren aitormena, eta jendeak oso estimatuak zituen 
guztiak. Mirari eta egintza harrigarri asko gertatzen zen herrian 
apostoluen eskuz.  

Batzar Nagusiaren aurrera ekarri zituzten apostoluak, eta apaiz 
nagusiak esan zien: «Ez al genizuen zorrotz agindu ez irakasteko 
Jesusen izenean? Zuek, berriz, Jerusalem osoa bete duzue zeuen 
irakaspenez; gainera, gizon horren heriotzaren erantzukizuna geuri 
leporatu nahi diguzue». 

Pedrok eta beste apostoluek erantzun zuten: «Jainkoaren esana egin 
behar da aurrena, ez gizakiena. Gure arbasoen Jainkoak piztu egin 
du zuek egur batetik zintzilik hil zenuten Jesus. Jainkoak goratu egin 
du bere eskuinaz, Buruzagi eta Salbatzaile eginez, Israeli bihotz-
berritzea eta bekatuen barkamena emateko. Geu gara gauza hauen 
testigu, geu eta esaneko zaizkionei Jainkoak ematen dien Espiritu 
Santua». 

Erantzun honek beren onetik atera zituen batzarkideak, eta hil egin 
nahi zituzten apostoluak. Eta Herodes erregeak ezpataz hilarazi zuen 
Joanen anaia Santiago. 

Erantzun-salmoa (Sal 67 [66], 2-3. 5. 7-8) 

 
V/. Erruki bekigu Jainkoa eta bedeinka gaitzala,  
 ager diezagula aurpegi argia, 
 ezagut dezaten munduan zure bidea,  
 nazio guztietan Zugandiko salbamena. R/. 

V/. Poztu bitez kantari nazioak,  
 zuzentasunez baitituzu gobernatzen herriak  
 eta gidatzen munduan nazioak. R/. 

V/. Lurrak bere uzta eman du, 
 Jainkoak, gure Jainkoak, bedeinkatzen gaitu. 
 Bedeinka gaitzala Jainkoak, 
 izan diezaiola begirune mundu osoak. R/. 

Bigarren irakurgaia (2 Ko 4, 7-15) 

San Paulo Apostoluak Korintoarrei egindako bigarren gutunetik 

Senideok: Altxor baliotsu hau buztinezko ontzian daramagu, argi 
ager dadin honenbesteko indarra Jainkoagandik datorrela, eta ez 
gugandik. Alde guztietatik estutzen gaituzte, baina zapaltzen ez; larri 
gaude, baina etsita ez; erasopean bai, baina eskutik utzita ez; lurrera 

botatzen gaituzte, baina suntsitzen ez; nonahi eta beti Jesusen 
heriotza daramagu geugan, Jesusen bizia ere gugan ager dadin. 

Bizi garen bitartean, beti heriotzara garamatzate Jesusengatik, gure 
izate hilkor honetan Jesusen bizia ere ager dadin. Horrela, gugan 
heriotza ari da; zuengan, berriz, bizia. 

Hau dio Liburu Santuak: «Sinetsi nuen, eta horregatik hitz egin 
nuen». Guk ere, sinesmen-espiritu bera dugularik, sinesten dugu eta 
horregatik hitz egiten dugu, jakinik, Jesus Jauna piztu duenak piztuko 
gaituela gu ere Jesusekin, eta haren ondoan ipiniko gaituela zuekin 
batean. Hau guztia zuen onerako da, Jainkoaren dohaina 
askorengana zabaltzean, esker ona ere ugal dadin, Jainkoaren 
aintzarako. 

Aleluia 

 
V/. Gure Elizaren izar dirdaitsu, Santiago apostolua: 
 bakean dago zure gorputza, 
 gure artean bizi da zure aintza. R/. 

Ebanjelioa (Mt 20, 20-28) 

Homiliarako argibideak 

Apostoluen oinarri gainean 

Apostoluen festaburua aukera bikaina izan ohi dugu gure kristau 
izatearen eta Eliza izatearen oinarriak aztertu eta indarberritzeko. 
Santiagoren festaburua ere, aukera paregabea dugu gure fededun 
izatearen hariak berritzeko eta hari horiek behar bezalako tentsioz 
tiratuak ote dauzkagun arakatzeko. Izan ere, fededun izatea, 
apostolutar izatea da: alegia, gure fedea apostoluen testigantzan eta 
aitormenean finkatzen zaigu, eta beti ere gure fedeak apostoluen 
eskutik sendotu behar du. 

Santiago nor zen? Nolakoa zen? Gaurko Ebanjelioan ematen 
zaizkigun zehaztasunak hor dauzkagu: handizalea nonbait, Jesusen 
Erreinua giza irizpidez neurtzen zuen. Besteak baino gehiago izan 
nahi zuen, aurretik agertu. Mundutar jokabide baten desio eta 
egarriak zituen bere barnean. Ez baitzuen ulertu, beste apostoluek 
ere ez zuten ulertu, Jesusen Erregetza nola eta nondik mamitzen zen. 

Zerbait aldatu da, ordea. Pazko-misterioaren Espirituak hankaz gora 
jarriko ditu gizon haien usteak eta barne-joerak. Jesusen pazko-bidea 
erabat itsatsiko zaie beren barnean. «Nik edango dudan kalizak» 
(Nekaldiak eta Pazko-misterioak, alegia), erabat aldatu ditu 
apostoluak. Jesus, izan ere, ez dute handizale eta aginte-gose ikusten. 
Jesusek azkeneraino zerbitzatu du, besteen onerako bizia 
emateraino. Eta zerbitzu-mota berri honek, bestelako postura batera 
daramatza jarraitzaile haiek. Gure legea, besteen gainetik egotea 
baldin bada, besteak menperatzea, norbera igotzea... «ez bedi izan 
horrela zuen artean». Eta Jesusen hitz horiek, agindua ez ezik, 
gurutzerainoko programa dira. Eta apostoluen bihotzean Espirituzko 
hitzez idatzia geratuko den programa. Aldaketa bikaina. 

Aldaketa hori nolakoa izan den? Lehenengo irakurgaian ikus 
dezakezu. Hor agertzen zaizkigu gizon haiek, adoretsu, munduko 
ahalmen eta aginteen aurrean beldurrik gabe, Jesus berpiztuaren 
berri ematen. Mehatxu, zigor, agindu... ez alferrik! «Jaungoikoaren 

esana egin behar da aurrena». Lehen handizale, berekoi, beldurti. 
Orain adoretsu. Eta a zer adorea! Santiagok bere bizia emango du 
(bera izan zen horretan lehenengoa) Jainkoaren esana betetzeagatik. 
Nork ikusi eta nork ikusiko? Lehen izanzale zena, orain bizia 
galtzeko pronto. Zerbait berria ulertu dute, zalantzarik gabe: Jesusen 
Kalizak aldatu ditu. 

Orain uler genezake San Paulok bigarren irakurgaian esana. 
Apostoluaren indarra ez dago apostoluarengan berarengan. Apostolu 
izatea ez da berez indartsu eta ahalmentsu izatea. Jainkoak agertu 
behar du apostoluarengan indartsu. Eta Jainkoa indartsu ager dadin, 
ikaslea ahula izatea onena. Giza-ahultasuna, Jainkoaren indarrez 
janzten baita. Eta zein indartsu den Jainkoa, berarengatik ahul egiten 
direnengan azaltzen da. Bai: beti apostolutza (Jainkoaren Erregetza 
zerbitzatzea) larrialdien eta erasoaldien artean mamitzen da. 
Horietan (larrialdi eta erasoaldien ahultasunetan) Jesus berpiztuaren 
bizi indartsua agertzen da. 

Santiagoren festaburua aukera paregabea dela esan dugu gure bizitza 
eta kristau-jarduna aztertzeko. Honi begira diezaiokegu: 

- Lehenengoa: Jainkoak garen bezala aukeratu gaitu, handizale, 
indargose, izanzale... Baina, bere Pazko misterioaren ahalmenez 
aldatu egiten gaitu: Jesusen bidetik bakarrik izan gaitezke apostolu. 
Handizalekeriak eta utzi beharra dauzkagu. Horiek ez dira Jesusen 
jokabide. Bide mundutarra da handikeriena. 

- Bigarren: Jesusen kaliza edateak zerbitzua esan nahi du. Jainkoaren 
esana jarri beste asmo eta programa guztien aurretik eta gainetik. 
Horretarako, apostoluen Espiritu bera beharko du Elizak. Espiritua! 
Izan ere bestela, hain erraza da giza- bideetan gelditzea, 
handinahikerietan erortzea, gezurraren zerbitzuan jaustea... 
Gurutze-bidea ez baitzaigu maitagarri gertatzen. Eta ez zaigu 

gustagarria gertatzen bide hori, ahultasuna eta pobretasuna eta txikia 
izatea eta ez ditugulako maite. 

- Hirugarren: Gure apostolutza-egintzaren oinarriak non dauzkagu 
jarriak? Ez al gara gehiegi fidatzen geure programa handi eta 
zehatzez? Eta, horrexegatik, ez al dugu apostoluen ausardia libre eta 
freskoa galdu? Ez al gabiltza zenbait indarren morroi kobarde 
bihurturik? Oraindik ez ote dugu ulertu «haren kaliza» edan behar 
dela apostolu izateko? Gure eliz elkarteek bizi duten ahulaldia izan 
daiteke aukera ederra Berri Onaren bideetara etortzeko. Gure 
ahulaldian gertatzen da Jainkoaren indarra. Gure eskasian egingo du 
Jainkoak eliz elkarte berria. Ez dezagun ahaztu: Jainkoaren 
jokabideak eta irizpideak ez dira gizon-emakumeonak bezalakoak. 
Une eskasenean gaudelarik, egon gaitezke une aukerakoenean. 

 Ospatzera goazen Eukaristia da apostolu egiten gaituen Kaliza. 
Edan dezagun, eta berak egin gaitzala Jainkoaren esanaren zerbitzari. 
Esker onezko kopa santuak eman diezagula gure herrian Ebanjelioa 
zerbitzeko adorea eta poza. Apostolutar fedea aitor dezagun. 

Jainkoaren herriaren otoitza 

Otoitz egin diezaiogun, senideok, apostoluen fedean oinarritu nahi 
izan gaituen Jainkoari, eta eska diezaiogun denon alde: 

¾ Elizak, altxor bezala gorde dezan apostoluen predikaziotik jaso 
zuen fede eta leialtasunez hots egin diezaiela belaunaldi guztiei.  

¾ Herrietako arduradunen alde, eskuzabalez eta zerbitzu jarreraz 
bete dezaten, jendeak beraien esku utzi duen ardura. 

¾ Apostolu martirien antzera, pertsekuzioa jasan eta bere odola 
isurtzen duten egungo kristauen alde. Horien testigantza biziak 
denon fedea suspertu dezan. 

¾ Hemen bilduak gaudenon alde, Santiago Apostolua ospatzeak 
Jesu Kristorekin egiaz lotu gaitzan. 

Gure Salbatzaile zaren Jesus Jauna, Zuk dei egin zenion Santiagori, 
sareak utzi eta jarrai diezazun; entzun gure otoitzak eta sendotu gure 
borondatea bera bezala Zure deiarekin leial izan gaitezen. Errege 
bizi baitzara gizaldi eta gizaldietan. 

Oparigaien gaineko otoitza 

Jauna, Kristoren kaliza edaten 
Apostoluetan lehenengoa Santiago izatea nahi izan zenuen; 
haren festaburua ospatzean garbi gaitzazu 
zeure Semearen nekaldiko bataio salbagarriaz, 
sakrifizio atsegingarria eskain diezazugun. 
Jesu Kristo gure Jaunaren bitartez. 

Jaunartze-ondorengo otoitza 

Eskerrak ematen dizkizugu, Jauna, 
Santiago apostolu eta gure zaindariaren festaburua ospatzean 
pozik hartu ditugun dohain santuengatik; 
hura laguntzaile dugula, 
zaindu gaitzazu beti zeure babespean.  
Jesu Kristo gure Jaunaren bitartez





 

 


